ՀԻՄՆԱՎՈՐՈՒՄ
«Բաց կառավարման գործընկերություն» նախաձեռնության շրջանակներում Հայաստանի Հանրապետության երկրորդ գործողությունների ծրագրին հավանություն տալու մասին» ՀՀ կառավարության արձանագրային որոշման նախագծի վերաբերյալ

2011թ. աշնանը Հայաստանի Հանրապետությունը միացել է «Բաց կառավարման գործընկերություն» (այսուհետ՝ ԲԿԳ) նախաձեռնությանը: Նախաձեռնության նպատակն է քաղաքացիական հասարակության ակտիվ ներգրավմամբ նպաստել պետական կառավարման համակարգի բարելավմանը և արդյունավետության բարձրացմանը՝ խթանելով պետություն-քաղաքացի հարաբերությունների թափանցիկությունը և վստահությունը:  

2013թ. վերջին ԲԿԳ շրջանակներում ՀՀ կառավարությունը հաջողությամբ ավարտեց իր առաջին գործողությունների ծրագրի իրականացումը՝ նախատեսված 2012-2013թթ. համար: 
2014թ. ամռանը ԲԿԳ նախաձեռնության յուրաքանչյուր անդամ երկիր պետք է ընդունի իր երկրորդ գործողությունների ծրագիրը: Ի շարունակությունը և ի կատարումն ԲԿԳ շրջանակներում ստանձնած պարտավորությունների՝ 2013թ. վերջից ՀՀ կառավարությունը նախաձեռնել է ԲԿԳ-Հայաստան երկրորդ գործողությունների ծրագրի նախագծի (այսուհետ՝ նախագիծ) մշակման գործընթացը: Նախագիծը մշակվել է՝ հիմք ընդունելով ԲԿԳ նախաձեռնության հիմնարար արժեքներն ու սկզբունքները, ինչպես նաև ԲԿԳ-Հայաստան առաջին գործողությունների ծրագրից քաղված դասերը: Նախագիծը կազմվել է ինչպես կառավարության, այնպես էլ քաղաքացիական հասարակության ներկայացրած առաջարկությունների հիման վրա՝ ներառելով այնպիսի ոլորտներ, ինչպիսիք են հանքարդյունաբերությունը, առողջապահությունը, կրթությունը, տեղական ինքնակառավարումը, տեղեկատվության ազատությունը և այլն: ԲԿԳ-Հայաստան երկրորդ գործողությունների ծրագրի իրականացմամբ ակնկալվում է բարձրացնել պետական կառավարման համակարգի թափանցիկության և հաշվետվողականության մակարդակը՝ խթանելով կառավարման համակարգի արդյունավետությունը: Նախագիծն անցել է հանրային քննարկումների մի շարք փուլերով և այժմ ներկայացվում է ՀՀ կառավարության հավանությանը: 
«Բաց կառավարման գործընկերություն» նախաձեռնության շրջանակներում Հայաստանի Հանրապետության երկրորդ գործողությունների ծրագրին հավանություն տալու մասին» ՀՀ կառավարության արձանագրային որոշման (այսուհետ՝ որոշում) ընդունումը նախատեսում է մի շարք իրավական ակտերում կատարել փոփոխություններ և լրացումներ: Որոշումը համապատասխանում է միջազգային պայմանագրերով ստանձնած պարտավորություններին: Որոշման ընդունման դեպքում պետական կամ տեղական ինքնակառավարման մարմնի բյուջեում ծախսերի և եկամուտների էական ավելացում կամ նվազեցում չի առաջանում։

